
Teknologi Maklumat dan Komunikasi (ICT) telah menjadi fenomena biasa dalam kehidupan manusia dewasa ini. Setiap aspek dalam kehidupan tidak dapat lari daripada menggunakan kemajuan dalam bidang ini. Keadaan ini menggambarkan bahawa kemajuan ICT secara tidak langsung telah meningkatkan kualiti hidup manusia.

Secara umum, ICT bermaksud peralatan telekomunikasi yang digunakan untuk memperoleh maklumat dengan lebih luas seperti melalui telefon, internet, komputer, teknologi satelit dan lain-lain alat komunikasi. Melalui peralatan ini kita boleh mencapai, memperoleh, menyimpan, memanipulasi, dan menyampaikan maklumat sesama kita. 

Oleh yang demkian ICT telah menjadi suatu keperluan kepada semua lapisan masyarakat dalam pelbagai bidang seperti perniagaan, perdagangan, perindustrian, hiburan, perubatan, pentadbiran kerajaan dan juga tidak terkecuali dalam bidang pendididkan. Oleh yang demikian, pendedahan tentang pengetahuan dan kemahiran ICT di kalangan warga pendidik amatlah perlu dalam melahirkan masyarakat yang bermaklumat dan berfikiran secara global. Justeru sebgai pendidik, perlulah melengkapkan diri pengetahuan dan kemahiran ICT dengan baik dalam era globalisasi ini. Tambahan pula, peranan guru masa kini mengalami trasformasi dari seorang pembawa dan penyampai kepada seorang pengurus, jurulatih dan fasilitator.

Perkembangan ICT mempunyai banyak implikasi kepada pendidikan dan pengurusan pendidikan dalam sekolah bestari atau sekolah yang akan menjadi sekolah bestari di alaf baru ini. Kemahiran teknologi komputer menjadi kemestian kepada semua pendidik khususnya para pemimpin dan pengurus pendidikan. 
Dalam bidang pendidikan, kepentingan ICT dalam adalah sangat besar. Kemajuan yang berlaku memungkinkan informasi bergerak tanpa had dan sempadan. Segala-galanya dapat dilakukan dan diperolehi dengan segera dan pantas. Penggunaan ICT dalam pengajaran dan pembelajaran contohnya dapat menggambarkan kelebihan bakat dan kemahiran seseorang guru. Dengan kata lain perubahan yang berlaku memerlukan pergubahsuaian dan penilaian semula cara pengajaran, pentadbiran, pendekatan dan cara belajar murid di sekolah. 

Sebagai sebuah negara yang berusaha menjadi sebuah negara maju yang berasaskan ICT, Malaysia memainkan peranan aktif bagi membudayakan ICT dalam dasar pembangunannya. Ini dapat dilihat menerusi Rangka Rancangan Jangka Panjang Ketiga (RRJP3, 2001-2010), yang meletakkan ICT sebagai media penting bagi membantu menyingkap pengetahuan baru dalam era ledakan maklumat dan ekonomi berasaskan pengetahuan k-ekonomi. Ini sesuai dengan kenyataan di mana ilmu pengetahuan sekarang ini adalah tidak diberi tetapi diteroka. Oleh itu peranan para pendidik di sekolah memastikan proses pengajaran dan pembelajaran dilaksanakan sesuai dengan perkembangan semasa adalah sangat diperlukan.

Perkembangan semasa pendidikan negara walaubagaimanapun memberikan gambaran bahawa peningkatan dalam aspek pengajaran dan pembelajaran masih perlu di pertingkatkan dan diperbaiki dari semasa ke semasa. Setidak-tidaknya perubahan yang ingin dilakukan dalam sistem pengajaran dan pembelajaran di sekolah merupakan perubahan yang berterusan dan terarah. Kemudahan rangkaian  komputer untuk memudahkan lebih banyak mata pelajaran diajar menggunakan teknologi interaktif multimedia dan pengajaran menerusi laman web umpamanya memerlukan kesediaan dan keupayaan semua pihak untuk menjayakkannya. Peranan guru, pihak sekolah, ibubapa, dan juga kerajaan adalah penting untuk memastikan perancangan yang dibuat dapat direalisasikan dengan lebih tepat dan berkesan. Dijangka kaedah P dan P akan berubah bagi memupuk kemahiran berfikir, pembelajaran kendiri, berdaya cipta dan kegiatan P dan P yang relevan dengan keperluan industri.

Dalam proses pengajaran dan pembelajaran pada asasnya berkehendakkan seseorang guru berkemahiran mengaplikasikan pelbagai media dalam pengajarannya sebagai media pengajaran (instructional media) ke arah memudahkan pemahaman di kalangan pelajar dalam proses memperjelaskan sesuatu konsep pembelajaran secara lebih berkesan. Media pengajaran pula merupai pelbagai jenis media sama ada ianya menggunakan teknologi yang rendah (dari penghasilan kertas lembaran kerja, kepingan transparensi dan sebagainya) hinggalah ke tahap penggunaan teknologi tinggi (perkakasan dan perisian komputer, e-pembelajaran dan sebagainya). Ini bermakna dalam proses menimba ilmu dan memberi pemahaman pembelajaran kepada pelajar-pelajar guru bersama pelajar harus mampu meneroka pelbagai kaedah, teknik dan aktiviti secara menyeluruh dan bersepadu setiap masa dalam bilik darjah.


 Pengaplikasian ICT dalam pengajaran dalam senario masa kini amat penting supaya ilmu pengetahuan, kemahiran dan sikap yang positif dapat diperoleh dengan sebaiknya, maka satu kajian perlu dibuat untuk melihat pengusaan kemahiran ICT di kalangan guru pelatih di IPTA.
Sejajar dengan perkembangan inovasi ICT dalam pendidikan, guru mestilah menguasai kemahiran kemahiran asas ICT atau literasi komputer. Kemahiran-kemahiran yang perlu adalah menrangkumi kemahiran menggunakan pemproses kata, membina persembhan elektronik, mengakses Internet, mengendalikan media elektronik dan menggunakan sistem rangkaian komputer. 


Walaubagaimanapun, dalam pelaksanaan pengajaran dan pembelajaran yang dilaksanakan berasaskan komputer dan ICT, didapati masih terdapat ramai guru pelatih yang sukar menguasai kemahiran ICT dan penguasaan masih pada tahap yang rendah.

Guru didapati masih kurang mengintegerasikan ICT dalam pengajaran dan pengajaran mereka dalam bilik darjah di mana majoriti guru masih menggunakan kaedah pengajaran tradisional dan kurang menggunakan ICT. Misalnya, kekurangan latihan merupakan satu faktor penghalang dari segi penggunaan komputer dalam setiap mata pelajaran.

Selain dari itu, terdapat kemungkinan bahawa tidak ramai para pendidik yang memanfaatkan internet sebagai satu alternatif yang menyediakan akses kepada pelbagai maklumat yang dapat membantu memantapkan bahan pengajaran dan pembelajaran. Walau bagaimanapun, penggunaan pembelajaran elektronik di sekolah terutamanya penggunaan internet atau www masih lagi rendah. Kajian yang dilakukan di UiTM menunjukkan tahap penggunaan ICT yang berkaitan pengajaran dan pembelajaran di kalangan pensyarah UiTM adalah sekitar 30%. Kajian ini jika diperluaskan di peringkat sekolah pasti akan memberikan peratusan nilai yang lebih rendah ekoran kekurangan kemudahan dan kemahiran. 


Daripada kajian dokumentasi yang dilakukan oleh penulis ke atas sebuah sekolah bestari di daerah Kuantan pada tahun 2003 di dapati bahawa penggunaan makmal komputer untuk penggunaan perisian kursus bestari atau melayari internet yang disediakan agak kurang memuaskan. Ini dapat dibuktikan melalui penggunaan makmal komputer dalam tiga bulan pertama persekolahan hanya melibatkan 24.56% guru-guru sahaja dengan kekerapan penggunaan yang paling tinggi adalah 21 kali dan yang paling rendah hanya sekali sahaja dalam masa tiga bulan di mana hanya tujuh mata pelajaran sahaja yang menggunakannya iaitu mata pelajaran matematik, sains, kimia, Bahasa Melayu, Bahasa Inggeris, biologi dan geografi. Guru-guru subjek lain tidak pernah menggunakannya dalam tempoh tersebut. Daripada rekod penggunaan makmal komputer untuk penggunaan perisian kursus bestari dan melayari internet hanya 16 daripada 22 kelas sahaja yang menggunakannya dan 6 buah lagi tidak pernah masuk ke makmal komputer dan kebanyakannya kelas tingkatan lima. Hasil daripada maklumat yang didapati hanya 40.53% sahaja masa pengajaran dan pembelajaran sepanjang tempoh tiga bulan digunakan oleh guru-guru dalam penggunaan komputer yang sebahagian besarnya menggunakan kemudahan internet untuk membantu pengajaran dan pembelajaran mereka.

Daripada temubual dengan beberapa guru yang kurang atau tidak menggunakan komputer untuk membantu P dan P mereka didapati masalah utama yang dihadapi mereka adalah kekangan untuk menghabiskan silibus kerana menurut mereka penggunaan internet memerlukan masa yang lama untuk dilayari dan diakses walaupun dari segi sikap mereka bersedia menggunakan komputer dalam pengajaran. Sebenarnya masalah ini bukanlah suatu yang asing dalam penggunaan ICT dan multimedia dalam pengajaran dan pembelajaran kerana daripada kajian lepas juga terdapat sebahagian guru yang telah sebati dengan kaedah tradisional dan sukar untuk membuat penyesuaian dengan teknologi instruksional. Sementara itu untuk membina, membangun dan mengintegrasi sumber-sumber multimedia agak sukar walaupun mempunyai kemahuan menggunakan teknologi dalam pengajaran, mempunyai kemahiran teknikal tetapi masa dan sumber yang terhad akan terus menjadi penghalang utama dalam dunia digital.


Satu kajian yang lain tentang kesedaran dan kesanggupan penggunaan teknologi maklumat dan komunikasi (ICT) dalam penggurusan pendidikan di Malaysia mendapati. 79.3% sample pernah mendengar istilah ICT manakala hanya 20.7% belum pernah mendengarnya.  Kebanyakkan pengurus juga mempunyai sedikit pengetahuan tentang ICT tetapi hanya 57.5% daripadanya faham akan makna ICT . Dari segi kesanggupan mereka menggunkan ICT dalam pengurusan pendidikan mendapati 89.7% daripada pengurus pendidikan menyatakan kesediaan mereka menggunakan ICT di sekolah mereka.  Sebanyak 93.1% daripada mereka memperoleh maklumat berdasarkan penggunaan ICT, 79.3% akan menjadikan sekolah mereka sebagai sekolah bestari yang menggunakan ICT  dalam pengurusan pendidikan.  Selain itu, 81.6% akan memastikan guru-guru mereka menggunakan internet dan multimedia dalam proses pengajaran dan 80.5% akan memastikan murid-murid menggunakan internet dan multimedia dalam proses pembelajaran mereka.


Dalam satu kajian mengenai kefahaman terhadap konsep penggunaan ICT dalam bilik darjah menunjukan 52.4%  responden tidak memahami konsep ICT  semasa berada di sekolah manakala hanya 47.6% memahami apa yang dikatan ICT.  Kebanyakkan pelajar setuju bahawa ICT penting dalam pengajaran (87.7%) tetapi tidak setuju bahawa ICT boleh beri kefahaman segera dalam pengajaran di sekolah iaitu 62.6% berbanding 37.5% bersetuju. Kajian juga menunjukkan 78.3% guru yang berkemahiran dalam ICT lebih positif menggunakannya daripada mereka yang tidak ada kemahiran.  Mereka juga berpendapat tidak terdapat pendedahan dengan secukupnya tentang kemahiran ICT ini di sekolah iaitu 94.6%.


Guru pelatih di IPTA merupakan bakal guru yang akan berkhidmat di sekolah kelak. Oleh yang demikian bakal guru harus bersedia dengan menguasai kemahiran ICT agar keberkesaan  pengajaran dan pembelajaran berasaskan (ICT) dapat dicapai pada tahap yang tinggi. Tidak dinafikan bahawa multimedia dapat menambahkan nilai dalam pengajaran dan pembelajaran tetapi dengan hanya menambahkan multimedia kepada program pembelajaran yang tidak berkualiti, ianya tidak dapat meningkatkan pembelajaran. Teknologi hanyalah suatu faktor pemangkin ke arah mempercepatkan proses keberkesanannya, manakala kemahiran dari aspek pedagogi serta psikologi adalah diperlukan. Oleh itu guru harus mampu mengintegrasikan ketiga-tiga aspek pedagogi, psikologi dan teknologi dalam proses penyampaian ilmu. Usaha ini harus dilakukan secara berterusan ke arah melahirkan pelajar yang berfikiran kritis dan kreatif, seimbang dari segi intelek, rohani, jasmani dan emosi seperti mana yang dikehendaki dalam Falsafah Pendidikan Kebangsaan.
Keberkesanan proses pengajaran dan pembelajaran tidak hanya bergantung kepada penggunaan multimedia semata-mata. Peranan guru menjadi lebih penting dalam pengaplikasian pengajaran berasaskan teknologi maklumat dan komunikasi. Pembelajaran lebih dipengaruhi oleh sesuatu kandungan dan strategi pengajaran yang dirancang melalui sesuatu media dan bukannya dipengaruhi oleh media tertentu. Oleh itu sesuatu media pengajaran samada yang dihasilkan atau yang telah tersedia harus dipilih dengan teliti dan dirancang penggunaannya supaya dapat memenuhi objektif sesuatu topik dan strategi pembelajaran.  Kementerian Pelajaran Malaysia dan IPTA berusha menyediakan program-program latihan ICT berkonsepkan bestari secara berterusan kepada baka-bakal guru. Tujuan Utama supaya guru-guru pelatih ini dapat mengintegerasikan ICT dalam pengajaran dan pembelajaran di sekolah kelak.


Namun begitu, didapati guru-guru yang telah mengikuti kursus ICT di masih kurang memberi penekanan kepada aspek-aspek seperti integerasi kemahiran generik, pembelajaran akses kendiri, kadar kendiri dan terarah kendiri (self acess, self paced, and self directed), pelbagai kecerdasan dan gaya pembelajaran, pembelajaran berbantukan teknologi perkembangan potensi individu serta penguasaan ICT dalam Pdan P masih berada pada tahap yang rendah.

Kajian ini memfokuskan kepada beberapa aspek yang terkandung dalam model kemahiran ICT guru-guru pelatih institusi pengajian tinggi awam (IPTA) di Malaysia. 11 buah IPTA yang mempunyai program pendidikan telah terlibat dalam kajian ini iaitu Universiti Teknologi Malaysia (UTM), Universiti Teknologi Tun Hussein Onn Malaysia (UTHM), Universiti Putra Malaysia (UPM), Universiti Kebangsaan Malaysia (UKM), Universiti Malaya (UM), Universiti Teknologi Mara (UiTM), Universiti Islam Antarabangsa Malaysia (UIAM), Universiti Sains Malaysia (USM), Universiti Utara Malaysia (UUM), Universiti Malaysia Sabah (UMS) dan Universiti Pendidikan Sultan Idris (UPSI).

Seramai 2303 guru-guru pelatih daripada kesemua 11 buah IPTA di atas telah dipilih secara rawak dan menjadi responden kajian ini. Mereka telah dipilih secara rawak berstrata iaitu daripada kumpulan pelajar yang sedang berada dalam semester 5, 6, 7, dan 8 pengajian mereka. Pemilihan mereka ini adalah bersesuaian dengan kedudukan mereka yang berada di bahagian fasa akhir pengajian mereka yang dinilai sudah memiliki sebahagian besar kemahiran-kemahiran asas sebagai seorang guru di sekolah.


Data-data telah dikumpulkan dan dianalisis berdasarkan kepada dimensi model kemahiran ICT guru pelatih yang telah dibina bersama-sama oleh wakil-wakil IPTA. Aspek-aspek tersebut adalah seperti:

i. tahap pengetahuan dan kemahiran ICT guru pelatih 

ii. tahap minat guru pelatih di IPTA terhadap ICT

iii. tahap sikap guru pelatih di IPTA terhadap ICT

iv. tahap penggunaan ICT di IPTA oleh guru pelatih
v. tahap keberkesanan kendiri guru pelatih terhadap penggunaan ICT

vi. tahap kebolehcapaian kemudahan ICT di IPTA.
Analisis min telah digunakan untuk menjawab persoalan-persoalan kajian yang telah ditetapkan. Ini bagi memudahkan analisis perbandingan antara universiti yang terlibat.


Kajian ini mengambil masa selama 12 bulan untuk disiapkan. Sebanyak 5 pertemuan yang meliputi mesyuarat dan juga bengkel telah dilaksanakan. Berikut adalah tarikh-tarikh yang telah diadakan bagi menyelesaikan kajian ini:
1. Mesyuarat I – telah diadakan pada 8 Disember 2006 di UTM Skudai

2. Mesyuarat II – telah diadakan pada 12 Januari 2007 di UTM Skudai

3. Mesyuarat III – telah diadakan pada 23 Februari 2007 di UTM Skudai

4. Mesyuarat IV – telah diadakan pada 18 – 20 April 2007 di Crown Princess, Kuala Lumpur

5. Mesyuarat V – telah diadakan pada 8 – 10 Jun 2007 di Crown Princess, Kuala Lumpur

6. Mesyuarat VI – telah diadakan pada 27 – 28 Ogos 2007 di Bilik Mesyuarat Rumah Alumni, UTM Skudai.
Walau bagaimanapun, proses perbincangan model kemahiran ICT guru pelatih di IPTA akan dilakukan mengikut urutan yang dikira bersesuaian supaya lebih terfokus dan tersusun.
Pada bahagian awal, akan dikupas beberapa aspek utama berkaitan dengan topik yang menjadi fokus kajian ini. Dalam Bab 1 akan dihuraikan proses perjalanan kajian ini dijalankan sehinggalah ke peringkat melaporkan hasil kajian dalam bentuk buku. Selain daripada bab ini menjadi penghantar kepada keseluruhan bab yang terdapat dalam buku ini. 

Dalam Bab 2, perbincangan terfokus kepada tahap pengetahuan ICT guru pelatih yang telah menjadi subjek kajian. Dalam bab ini tahap pengetahuan ICT guru pelatih telah diukur berdasarkan data yang telah dikumpul. Beberapa aspek yang perlu ada bagi memastikan guru-guru pelatih mempunyai kemahiran-kemahiran asas ICT seperti yang diperlukan oleh guru-guru abad ke 21 ini dibincangkan. Bab 3 pula membincangkan aspek kemahiran pengetahuan ICT guru-guru pelatih. Dalam bahagian ini tahap pengetahuan guru-guru pelatih menjadi fokus utama iaitu ingin melihat setakat mana tahap pengetahuan guru-guru pelatih dalam bidang ICT tertuamanya dalam proses mengaplikasikannya dalam pengajaran pembelajaran. Dalam Bab 4 pula aspek kemahiran ICT guru-guru pelatih dibincangkan. Di sini akan dilihat tahap kemahiran ICT guru-guru pelatih terutamanya dalam menggunakan ICT dalam proses pengajaran pembelajaran di sekolah.
Aspek seterusnya adalah minat. Seperti dinyatakan, minat boleh mempengaruhi seseorang untuk bertingkah laku. Justeru itu dalam Bab 5 aspek minat akan dibincangkan dengan melihat tahap minat guru-guru pelatih terhadap penggunaan ICT dalam bilik darjah. Sehubungan dengan itu dalam Bab 6 dibicarakan tentang aspek sikap yang dinilai mempunyai kaitan rapat dengan aspek minat. Ini kerana bermula dengan minat yang baik akan terbentuk sikap yang positif terhadap ICT. Oleh kerana dua aspek ini adalah saling berkaitan, perbincangan kedua-dua aspek ini telah dilakukan secara berurutan supaya dapat dilihat perkembangan semasa berkaitan minat dan sikap di kalangan guru-guru pelatih.
Seterusnya dalam Bab 7, tahap penggunaan ICT oleh guru-guru pelatih dibincangkan. Dalam bab ini perbincangan akan mengutarakan kekerapan dan intensiti penggunaan ICT oleh guru-guru pelatih dalam urusan-urusan seharian mereka terutamanya dalam proses pengajaran dan pembelajaran bilik darjah. 

Aspek yang tidak kurang pentingnya ialah keberkesanan kendiri dalam penggunaan ICT di dalam pengajaran dan pembelajaran. Dalam Bab 8 ini beberapa aspek menjadi perbincangan seperti keupayaan guru-guru pelatih menggunakan komputer, aplikasi komputer di dalam melakukan sesuatu kerja serta keberkesanan penggunaan komputer dalam kerja-kerja pengajaran dan pembelajaran seseorang guru.

Bab 9 mengupas tentang tahap kemudahan ICT di IPTA. Aspek ini dinilai sangat penting kerana sebagai tempat di mana guru-guru pelatih menimba ilmu, kemudahan sedia ada adalah sangat penting. Ini bagi memastikan penggunaan dan pembelajaran berasaskan ICT dalam dilaksanakan tanpa banyak halangan.


Dalam Bab 10 dibincangkan bagaimana tahap penguasaan ICT guru-guru pelatih IPTA secara umum yang meliputi pelbagai perkara seperti aspek kendiri, kemudahan, sikap dan kebolehcapaian. Bab ini akan menilai setakat mana tahap penguasaan ICT guru-guru pelatih sebelum mereka ditempatkan mengajar di sekolah.

Akhir sekali dicadangkan Model Kemahiran ICT Guru-Guru Pelatih yang boleh dijadikan panduan kepada membina kemahiran ICT di kalangan guru-guru pelatih. Dalam Bab 11 ini dicadangkan bagaimana proses pembentukan kemahiran perlu dijalankan sejak awal lagi sehingga ke peringkat program pendidikan guru di institusi pengajian tinggi. Melalui model ini juga diharapkan agar pihak-pihak yang berkaitan terutamanya guru-guru pelatih itu sendiri, dapat membina kemahiran ICT bukan sahaja secara kendiri tetapi juga melalui kursus-kursus jangka pendek, dalaman ataupun dalam perkhidmatan. Dicadangkan juga pelbagai elemen yang dinilai sangat penting dalam proses pembelajaran ICT guru-guru pelatih. Model ini seharusnya dapat digunapakai oleh pelajar-pelajar yang terlibat dalam program pendidikan untuk meningkatkan tahap kemahiran ICT masing-masing. Akhir sekali, beberapa proses penambahbaikan telah juga dicadangkan. Hasil daripada perbincangan setiap aspek dalam kemahiran ICT, cadangan penambahbaikan yang dicadangkan diharapkan akan dapat dilaksanakan bagi meningkatkan kemahiran ICT di kalangan guru-guru pelatih. Ini sesuai dengan kemajuan yang berlaku dalam sistem pendidikan kebangsaan yang memerlukan seorang guru yang berkemampuan bukan sahaja dalam bidang tetapi juga kemahiran-kemahiran lain khususnya ICT.

Justeru kajian ini diharapkan dapat digunakan oleh pelbagai pihak khususnya Fakulti Pendidikan di semua IPTA dan juga lain-lain institusi yang mempunyai program pendidikan guru. Maklumat dan dapatan yang diperolehi akan memberikan gambaran tentang tahap kepenggunaan ICT di setiap IPTA. 
Melalui dapatan ini juga pelbagai pihak boleh membuat perancangan dan melaksanakan program masing-masing dengan mengintegrasikan ICT di dalamnya. Ini bersesuaian dengan hasrat kerajaan untuk memastikan guru-guru pelatih yang dikeluarkan mempunyai kemahiran ICT yang secukupnya sesuai dengan perkembangan dunia global masa kini. Justeru dengan maklumat ini diharapkan dapat membantu proses penambahbaikan terutamanya program-program yang berkaitan dengan pendidikan guru. Ini bersesuaian dengan peranan guru yang dinilai sangata penting dalam membangunkan generasi yang akan datang. 

